
Dili magpabuntog ang katawhan sa terorismo sa estado

Editoryal



Si Ka Randall Echanis, 72, beteranong rebolusyonaryo ug alagad sa katawhan, tigpanalipod sa masang kabus, ug tig-asdang sa makatarunganong kalinaw, ang walay kalooy nga gitortyur ug gipatay. Gisulod sa mga pasistang berdugo ang iyang giabangang balay sa Quezon City niadtong Agosto 10 sa kaadlawon. Gigapos, gidunggab ug gihapak siya sa ulo. Gipatay usab ang miresponde niyang silingan nga maoy bugtong saksi sa panghitabo.

Unsa pa kundili mga pasistang hayop nga alipures sa Duterteng halimaw ang naghimo sa maong krimen? Kinsa pa ang magsaulog sa pagpatay kang Echanis kundili ang mga madaugdaugon ug mapahimuslanon nga walay kapuol ug walay kakapoy niyang gibatikos ug gisuklan kauban ang masang kabus? Aduna pa bay laing laraw ang maong makalilisang nga krimen kung dili iduslak ang kahadlok sa dughan sa katawhan? Unsa pa kundili kasuko, pagpanimalus, ug dugang kaisog ug pagbatok ang tubag sa katawhan?

Ang brutal nga pagpatay kang Echanis kabahin sa nagkagrabe ug walay hunong nga teroristang pag-atake sa estado ilalum sa rehimeng Duterte. Partikular nga ginatarget ang iladong mga personahe ug pwersang patriyotiko ug demokratiko nga aktibo sa dayag nga kalihukang masa nga pinakalagsik sa pagbutyag ug pagsukol sa anti-katawhan nga rehimeng Duterte ug sa pagpaasdang sa demokratikong mga pakigbisog sa masa.

Usa ka semana lamang human sa pagpatay kang Echanis, subling miatake ang mga pasistang hayop. Gipatay sa Bacolod City si Zara Alvarez, 39, tigpanalipod sa karatungod-tawo ug aktibo sa paghatag og mga serbisyong panglawas sa mga komunidad. Sama ni Echanis, lakip si Alvarez sa 600 ka aktibistang giakusahan sa Department of Justice nga “terorista” sa kaso batok sa PKP ug BHB. Niadtong Mayo, gidagit ug gitortyur usab si Carlito Badion, 52, pangkinatibuk-ang kalihim sa organisasyong Kadamay. Pipila ka adlaw ayha niini, gipatay sa Iloilo City si Jory Porquia, 58, iladong aktibista ug koordinador sa syudad sa partidong Bayan Muna.

Ang padayon nga pasistang atake batok sa mga iladong aktibista sa kasyudaran ginahimo sa mga armadong ahente sa estado sa mando ni Duterte ug sa National Task Force to End Local Communist Armed Conflict (NTF-ELCAC). Bisan walay ligal nga basehan, dugay na nga ginalambigit sa mga pasista ang mga aktibista sa armadong rebolusyonaryong kalihukan. Ginatarget bisan ang mga artista, kritikal nga masmidya, tawong-simbahan ug ordinaryong katawhan nga kritikal kang Duterte. Ang mga target sa ilang pagpatay, pag-aresto, pagdagit o pagdetine dugay na nga ginaakusahan sa AFP ug PNP sa mga tarpolin ug yawyaw sa masmidya, aron pagawasong husto o makatarunganon ang ginahimo nilang pagpasaka og mga gama-gamang kasong kriminal o dayag nga pagpatay sa mga lider-masa ug mga aktibista.

Kung walay hunong ang pasistang pag-atake sa kasyudaran, labaw pang bangis ug walay hunong ang pagpanumpo sa AFP sa kabanikanhan, kung asa layo sa mata sa midya ug hinay ang daloy sa impormasyon. Ilalum sa paghari ni Duterte, dili moubos sa 264 ka mag-uuma ang gipatay sa mga sundalo, pulis, paramilitar ug mga armadong ahente sa rehimen.

Wala silay ginatahod nga katungod o mga lagda kundili ang gahum ug balaod sa militar. Asaman ang masang mag-uuma mobarog ug nanalipod sa ilang katungod o mosukol alang sa yuta, anaa ang mga pasista aron pahilumon ug sumpuon sila. Terorismo sa estado ang gikaatubang nila sa adlaw-adlaw.

Kinsamang nakakat-on nga modepenssa sa ilang interes giakusahang nagasuporta sa armadong kalihukan. Gipailalum nila sa mga kontrol sa militar ang mga komunidad, lakip ang curfew, tsekpoynt, pagkontrol sa pagpalit og pagkaon, pagbawal sa pag-uma ug uban pang lakang nga ginaingong kontra sa BHB, apan sa tinuuray lang paantus kini sa masa. Pugos nga ginagamit sa AFP ang mga sibilyang residente sa ilang maduguon ug mapanumpuong gyera. Giparada sila sa publiko isip mga “misurender,” pugos nga ginarekrut sa CAFGU, ginapagiya sa mga operasyong militar, ginahakot sa mga rali nga nagadayeg sa militar ug uban pa.

Sa paglunsad sa gyera, wala usay balaod nga ginasunod ang AFP. Sa pagsulsul ni Duterte, pipila ka mga rebolusyonaryong lider ug pwersa na ang brutal nga gipatay bisan og wala silay katakus nga mosukol. Si Ka Mario Caraig, usa sa mga lider sa Partido sa Southern Tagalog, ang gipusil niadtong Agosto 8 sa Laguna bisan og tulog siya. Samaron siya ug nagpaayo unta. Niadtong Marso, si Ka Julius Giron, 71, usa sa lider sa Partido ug nag-unang konsultant sa panaghisgot pangkalinaw, ang walay kaluoy nga gipatay sa Baguio City, lakip ang iyang duktor ug usa pa ka kauban sa balay.

Paglapas usab sa mga internasyunal nga makitawhanong balaod ang sagunson nga pagpanghulog sa AFP og 500-libras nga bomba ug buta nga pagpanganyon sa gidudahang kampo sa BHB nga nagbutang sa peligro sa kinabuhi ug panginabuhian sa masang mag-uuma ug minoryang katawhan sa mga kasikbit nga komunidad.

Kining tanan—gikan sa pulitikanhong pagpamatay sa kasyudaran hangtud sa militarisasyon sa kabanikanhan—ang dagway sa terorismo sa estado ni Duterte. Taliwala sa pandemya, ginaprayoridad ni Duterte ang pagpagrabe sa terorismo sa estado. Ginagamit niya ang pinakabrutal nga klase sa pasismo sa laraw nga lukupon sa kahadlok ang tibuok katawhan, pahilumon ang ilang mga protesta ug sumpuon ang ilang mga pakigbisog.

Samtang hubog sa gahum, mas lapad pa nga poder ang ginapahimuslan ni Duterte aron padayon nga makahakop og bahandi gikan sa pagkurakot sa pangpublikong pondo, aregluhan sa mga kontrata, suhol sa mga sindikato sa droga ug uban pa. Sobra-sobra ang kabalaka ni Duterte ug sa iyang mga alipures nga matangtang sila sa poder ug mapugos nga atubangon ang dili maihap nga kasong kriminal ug paglapas sa katungod-tawo, mabutyag ang gitagong bahandi, ug mapanubag sa tanang salaod sa katawhan. Walay hunong ang mga iskema ni Duterte aron magpabilin sa poder pinaagi sa pag-usab sa konstitusyon, pagmanipula sa resulta sa eleksyong 2022 aron makalingkod ang iyang mga pinili, o dayag pa nga pagpahamtang sa diktaduryang paghari.

Ang nagkagrabeng terorismo sa estado timailhan sa desperasyon sa rehimeng US-Duterte nga mokapyot sa poder atubangan sa nagkakusog ug nagkalapad nga panawagan alang sa iyang pagluwat o pagpalagpot.

Labaw nga misubsub ang determinasyon sa katawhan nga mosukol atubangan sa palpak nga militaristang pag-atubang sa rehimen sa pandemya, nagkagrabeng korapsyon ug pagpangawat, pagpaantus ug pagpangdaugdaug sa katawhan.

Imbes nga mapukan, dugang pang kasuko, determinasyong mosukol ug kaisog ang natibuok sa dughan sa katawhan. Imbes nga mohilum, labaw nga napukaw ang katawhan sa panginahanglang motingog, moprotesta ug mobangon. Imbes nga motalikod, andam ang katawhan nga atubangon ang mga gikinahanglang dagkung sakripisyo aron suklan ug pildihon ang pasistang terorismo ug kab-oton ang gitinguhang kagawasan.




Ka Randall Echanis, bayani sa masang kabus

Gihatagan sa pinakataas nga parangal sa rebolusyonaryong kalihukan ug katawhan ang konsultant sa National Democratic Front of the Philippines (NDFP) ug tsirman sa Anakpawis Partylist nga si Randall Echanis (Ka Randy) niadtong Agosto 17. Nagpahigayon og karaban ang mga paryente, kaubanan ug iyang tigsuporta gikan sa Quezon City padulong sa Marikina City kung asa siya gilubong.

Brutal nga gipatay si Ka Randy ug iyang silingan niadtong Agosto 10 sa Novaliches, Quezon City. Gihulagway ni Danilo Ramos, tsirman sa Kilusang Magbubukid ng Pilipinas, ang pagpatay kaniya ug uban pang konsultant sa NDFP isip “pinakabangis nga pagpatay sa kalinaw sa Pilipinas.”

Yawe si Ka Randy sa paggambalay sa burador ug pinal nga bersyon sa Comprehensive Agreement on Socioeconomic Reforms (CASER) tali sa NDFP ug Government of the Republic of the Philippines. Isip myembro sa Reciprocal Working Committee for Social and Economic Reforms sa NDFP, gipangunahan ni Ka Randy ang paggambalay sa mga prubisyon sa Agrarian Reform and Rural Development nga seksyon sa CASER. “Gigamit niya ang iyang lapad nga kahibalo aron iduso ang libreng pag-apud-apud sa yuta sa mga mag-uuma isip kabahin sa tinuod nga reporma sa yuta ug nasudnong industriyalisasyon,” matud sa NDFP.

Giila si Ka Randy sa Pambansang Katipunan ng mga Magbubukid isip usa ka “nag-inusarang rebolusyonaryong nakigbisog sukad pa pagkabata hangtud sa iyang ulahing ginhawa alang sa kagawasan ug demokrasya.” Naila siya nga si Ka Makar sa kabanikanhan niadtong batan-on pa siya.

Gisaludohan sa Partido Komunista ng Pilipinas ang iyang taas ug bahandianong serbisyo sa masang mag-uuma ug mahinungdanong papel sa pagpaasdang sa kalinaw nga nakabase sa hustisya. Gihulagway siya sa Partido isip “walay kamatayong rebolusyonaryo.”

Gihulagway si Ka Randy sa iyang mga nakauban isip usa ka malipayon, kalma ug mapahiubsanong lider nga hilabihang gimahal sa mga mag-uuma. “Tatang” ang tawag kaniya sa mga batan-ong aktibista.

“Wala namatay nga walay pulos si Ka Randy. Namatay siya nga usa ka minahal nga bayani ug martir sa mag-uuma ug kalihukang masa. Ang iyang tibuok kinabuhi nga pakigbisog alang sa yuta, hustisya ug kalinaw angayan lamang nga sundugon,” saysay sa asawang si Erlinda sa adlaw sa iyang lubong.




10 ka sundalo, patay sa ambus sa Negros

Giambus sa Bagong Hukbong Bayan (BHB)-Central Negros ang nag-operasyong mga tropa sa 62nd IB sa Sityo Tabago, Barangay Sandayao, Guihulngan niadtong Agosto 14. Wala kahibalo ang mga sundalo nga nasayran sa mga Pulang manggugubat ang ilang presensya. Pagduul nila sa kampo sa BHB, gipabusikaran sila og bomba. Napulo ka sundalo ang napatay ug duha ang nasamdan.

Samtang gipanghimakak sa BHB ang gipakaylap sa militar nga engkwentro sa Sityo Maluy-a sa parehong baryo kung asa napatay kuno ang usa ka manggugubat. Matud sa BHB, gitortyur ug gipatay sa mga sundalo si Requem Remasog nga usa ka mag-uuma. Pulos mga sibilyang menor de edad usab ang tulo ka gidakop sa mga sundalo.




Ka Jethro, lider sa Partido sa Southern Tagalog



Usa ka lokal sa Batangas nga nahimong lider sa armadong kalihukan sa Southern Tagalog ang gipatay sa Armed Forces of the Philippines niadtong Agosto 8. Tulog ang samaron ug wala nay katakus mosukol nga si Mario Caraig (Ka Jethro) dihang gipusil siya sa mga sundalo sa 1st IB sa gipuy-an niyang balay sa Barangay San Antonio, Kalayaan, Laguna.

Grabe ang iyang nahiagumang samad sa nahimong engkwentro sa iyang yunit ug sa militar sa parehong lugar niadtong Agosto 4 kung asa napatay ang tulo pa ka Pulang manggugubat. Lapas sa mga internasyunal nga lagda sa gubat ang pagpatay sa usa ka manggugubat nga samaron ug walay katakus nga mosukol.

Usa si Ka Jethro sa mga upisyal sa Komite sa Rehiyon sa Partido sa Southern Tagalog ug sa Komiteng Tigpatuman niini. Nahimo siyang lider sa rebolusyonaryong kalihukan sa Batangas, kung asa siya naorganisa batok sa diktaduryang Marcos. Sa prubinsya niya gigahin ang dili moubos sa 27 ka tuig sa iyang 36 ka tuig nga paglihok sa pagpundar sa rebolusyonaryong kalihukan sa prubinsya. Gikan sa pagka-kalihim ug upisyal sa pulitika sa usa ka yunit sa gimbuhatong masa sa Batangas, nahimong kalihim siya sa komite sa Partido sa prubinsya niadtong 2017.

Sa iyang taas nga pag-alagad, nalunsad ug napalampus sa Batangas ang mga pakigbisog alang sa yuta ug panginabuhian sa masang kabus. Ang maong mga pakigbisog nakapunting batok sa mga burgesya-kumprador ug agalong yutaan sama sa mga pamilyang Sy, Ayala, Roxas, Ang ug Campos. Lakip dinhi ang reyd sa mga armadong ginsakpan ug kabtangan ni Henry Sy sa Nasugbu niadtong Enero 2017.

Gipig-ot usab sa mga sundalo ang mga pamilya nilang Ka Jethro, ingonman sa mga Pulang manggugubat nga napatay nga silang Rey Macinas ug Alex Perdeguera nga bawion ang ilang patayng lawas. Nikabat pa og pipila ka adlaw ayha gihatag ang ilang patayng lawas. Hangtud karon gitago pa gihapon sa mga sundalo kung asa nila gilubong si Dioscoro Cello. Dayag nga paglapas ang maong mga kaso sa lagda sa gubat.

Wala pa gihapon gipakita sa militar ang pamilyang miako kang Ka Jethro. Matud sa mga saksi, ulahing nakitang gidala sa presuhan sa pulis sa Laguna silang Virgilio Asedillo, ang iyang anak nga si Chloe, 19, ug iyang asawang si Marknel.

Sa Ilocos Sur, usa pa ka manggugubat nga wala na sa kundisyon nga mosukol ang gipatay sa AFP. Gipusil sa mga sundalo sa 7th ID si Pamela Ocliaso Peralta (Ka May-may) sa Barangay Suagayan, Santa Lucia niadtong Agosto 8.




Mamumuong panglawas, gipatay sa Bacolod

Gipusil-patay sa mga elemento sa estado sa publikong lugar ang mamumuong panglawas nga si Zara Alvarez, 39, sa Eroreco Subdivision, Barangay Mandalagan, Bacolod City niadtong Agosto 17.

Aktibong myembro si Alvarez sa Negros Island Integrated Health Program, usa ka organisasyong nagahatag og serbisyo ug pagbansay medikal sa mga kabus nga komunidad sa isla. Usa siya ka iladong tigpanalipod sa katungod-tawo dili lang sa Negros kundili sa internasyunal nga komunidad. Sa nangaging duha ka dekada, gialagaran niya ang mga mag-uuma ug mamumuong-panguma dinhi. Nahimong kabahin siya sa progresibong programa sa simbahang Katolika.

Lakip sa mga mikundena sa ekstrahudisyal nga pagpatay ang upisina sa United Nations Special Rapporteur on the Situation of Human Rights Defenders, Amnesty International ug Samiduon.

Usa si Alvarez sa gihulga sa rehimen nga ipadeklarang terorista. Wala kini milampos apan pasubli-subli pa gihapon siyang malisyosong gilambigit sa armadong kalihukan. Ayha niini, iligal siyang gidakop ug gidetine ilalum sa rehimeng Aquino III gikan 2012 hangtud 2014 sa gama-gama kasong pagpatay ug pagpangawat. Si Alvarez ang ika-13 nga tigpanalipod sa katungod-tawo nga gipatay ilalum sa rehimeng Duterte.




Paraligal sa Anakpawis, giaresto

Giaresto sa pulisya ang paraligal sa Anakpawis Partylist nga si Paolo Colabres samtang ginabantayan ang patayng lawas ni Randall Echanis sa usa ka punerarya sa Barangay Paang Bundok, La Loma, Quezon City niadtong Agosto 11. Gipasakahan si Colabres sa kasong obstruction of justice ug gidetine og usa ka semana sa Camp Karingal. Usa ka adlaw ayha ang pagpangaresto, pugos nga gikuha sa mga pulis ang patayng lawas ni Echanis samtang nakahaya kini sa Quezon Avenue.

Aron tabunan ang pulitikanhong motibo sa pagpatay, ginapagawas sa pulisya nga kaso lamang sa pagpangawat ug pagpatay ang krimen.




Sukol aron mabuhi

Resulta sa dugay ug magun-ubong lockdown ni Rodrigo Duterte ang natahong pinakagrabeng paghagba sa lokal nga produksyon sa unang katunga sa 2020. Nabati kini sa mga prubinsya sa Mindanao ug Visayas nga misabay sa lockdown sa Luzon ug Metro Manila niadtong Marso. Ora-orada ug walay planong gipahunong sa mga lokal nga gubyerno ang produksyon, transportasyon ug komersyo, ug lain-laing panginabuhian sa masang kabus.

Ang mga mamumuo ug semi-proletaryado nga nahinabi sa Ang Bayan sa Visayas ug Mindanao ang mikita lamang og ₱250 hangtud ₱500 kada adlaw. Dakung bahin sa ilang suhol ug kita ang napadulong sa pagkaon ug pangbayad sa kuryente ug tubig. Kulang kaayo ang ilang kita aron mapaeskwela ang ilang mga anak. Wala silay tigum nga magamit kung adunay magsakit. Lubong sila sa utang. Ang mga walay nadawat nga ayuda nagsalig lang sa gamay ug dili pirmanenteng remitans gikan sa mga paryente nga nagtrabaho sa ubang nasud.

Dihang gipahamtang ang mga lockdown, kadaghanan kanila ang wala nakadawat og kumpensasyon gikan sa ilang mga ginatrabahuan. Bugtong ang mga kanhing rehistrado sa 4Ps ang nakadawat og ayuda gikan sa estado. Sa desperasyong mokita, natukmod sila nga mosulod sa mga trabahong walay kasiguruhan sa ilang panglawas ug kaluwasan. Napugos sila nga modawat og mas ubos pang suhol ug magtrabaho sa mas grabe nga kundisyon sa pamuo. Aron abton ang katunga sa kita, ginapalabian nila ang ilang mga kalawasan bisan pa mabutang sa peligro ang panglawas nila ug sa ilang pamilya.




Kulang nga kita

Nagatrabaho sa asukarera sa Visayas si Victor, 47 anyos, may asawa ug anak. Nagakita siya og ₱10,000 kada bulan para sa 8-oras nga trabaho, 6 ka adlaw kada semana. Bisan kanhi nga wala pay pandemya, dili na sarang ang kita niya alang sa pagpaeskwela sa tulo niyang anak. Dihang mag-lockdown, aduna pa gihapoy trabaho si Victor apan nakulangan na ang iyang oportunidad alang sa dugang kita tungod kay giminusan ang produksyon ug gipaubsan sa kumpanya ang hazard pay.

Pagpangisda ang nag-unang panginabuhian nilang Jerome ug Bitao. Ayha ang pandemya, mikita si Bitao og ₱300 kada adlaw sa pagpangisda sa Visayas. Pana-panahon usab si Jerome nga nagatrabaho sa dakung pangisdaanan ug gapanguha og tulya, alimango ug tuway sa kabakhawan sa Mindanao. Gikan ₱400 hangtud ₱600 ang ginakita niya kada adlaw.

Wala nakalista isip benepisyaryo sa 4Ps busa walay nadawat nga ayuda si Jerome. Nagsalig ang iyang pamilya sa panagsa nga padala sa paryente niya gikan sa laing nasud. Aron mokita, alas-5 pa lang sa buntag nangalap na siya og yamang-dagat sa kabakhawan. Alas-3 sa hapon na siya mokaon pag-uli sa balay.

Tungod kay kanhi nang benepisyaryo, nakadawat sa ayudang ₱11,900 si Bitao ug iyang asawa sa milabayng unom ka bulan (sa abereyds nga ₱1,600 kada bulan.) Bisan itapo ang iyang kita, kulang kini sa pagkaon pa lang. Wala siyay dugang nga pondo aron gastuhan ang online, modular o blended nga pagtuon sa iyang mga anak. Tungod niini, wala niya gienrol ang duha niyang anak sa hayskul ug duha pa sa elementarya.



Desperadong makatrabaho

Mibalik sa trabaho sa konstruksyon silang Arnel, Genero ug Berns dihang miluag ang mga restriksyon sa lockdown niadtong Mayo.

Si Arnel, nga kanhing walay trabaho, nakuha sa usa ka lokal nga kumpanya kung asa nagtrabaho siya sa Lunes hangtud Sabado, walo ka oras kada adlaw, para sa suhol nga ₱2,500 kada semana. Nangutang siya para makapalit og motorsiklo aron adunay masakyan. Gidawat niya ang trabaho bisan wala siyay gipirmahang kontrata. Wala siyay unsamang gamit pangkalawasan kontra Covid-19 o bisan sa peligroso nga mga trabaho sama sa pagwelding.

Si Genero, sa pikas bahin, ang kanhi na nga adunay trabaho sa konstruksyon isip opereytor sa heavy equipment. Giablihan pag-usab ang konstruksyon sa prubinsya isip pabor sa usa ka multinasyunal nga plantasyon sa pinya ug misulod siya bisan walay pagpangandam panglawas ug walay kasigurohang tubagon sa kumpanya ang gasto kung matakdan siya sa Covid-19. Kung giubo o gihilantan, nagainum lamang siya og paracetamol o di kaha antibiotic ug naglaum nga maulian siya.

Sa tulo, pinakanaglisud si Berns tungod kay sa pagsugod pa lang sa lockdown, nagsira na ang kumpanya nga gitrabahuan niya. Hangtud karon, wala pa siyay trabaho. Nakadawat siya og gamay nga ayuda isip benepisyaryo sa 4Ps. Aron pun-an kini, namaligya siya og isda aron makakaon ang iyang pamilya. Nagdesisyon siya ug iyang asawa nga dili usa paeskwelahon ang ilang mga anak tungod kay maglisud silang magsilbing magtutudlo kanila.



Sagad sa trabaho



Drayber sa motorela sa usa ka sentrong lungsod sa Mindanao si Manuelito. Sa wala pa ang pandemya, mikita siya sa abereyds nga ₱500/adlaw o ₱12,000/bulan. Kulang kini sa gibanabanang minimum nga ₱24,000 nga kinahanglan sa iyang pamilya nga adunay walo ka myembro.

Tungod kay kulang, nangutang si Manuelito ug nagabayad og hangtud ₱600/semana.

Usa ka beses lamang siya nakadawat sa ayudang pinansyal (₱1,700) ug pagkaon sukad nga mag-lockdown. Dihang subling gitugutan nga mobyahe ang mga motorela, nangutang siya para mabutngan og mga plastik nga harang ang iyang motorela. Wala pa sa katunga sa kita niya kanhi ang ginakita niya karon kada adlaw tungod kay limitado ang ginatugutang mosakay sa kada byahe.

Parehong anaa sa pagtinda ang magtiayong Gladys ug Jack. Kung usahon, mikita silang duha og kapin ₱15,000 kada bulan bugti sa pagtrabaho sa walo ka oras, unom ka adlaw kada semana. Pareho silang nawad-an og trabaho tungod sa lockdown, ug napugos nga magbalhin-balhin sa mga paryente aron matubag ang panginahanglan sa pagkaon. Bisan og aduna silay nadawat nga kumpensasyong bugas gikan sa gitrabahuang kumpanya ug ayuda. Problema nila ang transportasyon ug kaluwasan padulong sa trabaho. Adunay ginapagamit kang Gladys nga face shield sa trabaho apan kinahanglang ibilin kini sa tindahan kung mouli siya. Gikinahanglan niyang mopalit og kaugalingong face mask ug face shield alang sa byahe. No work, no pay/hazard pay ang palisiya sa ginatrabahuan niya.

Si Luz, 50 anyos, ang pipila ka dekada nang labandera. Mikita siya sa abereyds nga ₱6,000 kada bulan sa halos tibuok adlaw nga paglaba. Anaa sa ₱8,400 ang kita kung iusa ang suhol sa iyang asawa nga nagatrabaho isip caretaker sa usa ka manukan. Kulang pa kini sa gasto sa pagkaon nila ug sa ilang duha ka anak.





Mga berdugong batalyon, giatake sa BHB sa Negros, Bukidnon, Masbate

Magkasunod nga opensiba ang gilunsad sa Bagong Hukbong Bayan (BHB) isip tubag sa nagapadayon nga pagsabwag sa pasistang teror sa mga batalyon sa Armed Forces of the Philippines (AFP) sa Negros, Bukidnon ug Masbate.

Gipabuthan sa BHB-Central Negros ang pwersa sa 62nd IB sa Barangay Quintin Remo, Moises Padilla, Negros Occidental niadtong Agosto 14. Duha ang samaron sa mga sundalo. Sa misunod nga adlaw, gipabuthan sa BHB ang detatsment sa CAFGU ug 62nd IB sa Barangay T-Hill sa Guihulngan, Negros Oriental.

Sa Bukidnon, tulo ka sundalo sa 88th IB ug 8th IB ang napatay sa unom ka operasyong haras ug isnayp sa BHB sa Barangay Canangaan sa Cabanglasan; mga barangay sa Can-ayan ug Managok, Malaybalay City; ug Sityo Kipolot, Barangay Palacapao, ug Barangay San Roque, Quezon niadtong Hunyo 22 hangtud sa ikatulong semana sa Hulyo.

Gilunsad usab sa BHB-Bukidnon ang duha ka aksyong-pagsilot batok sa usa ka magun-ubong kwari ug agalong yutaan sa Valencia City. Giparalisa ang usa ka loader, dam trak, breeder ug backhoe sa Barangay Sinabwagan ug usa ka traktor ug usa ka harvester sa Barangay Sinayawan.

Sa Capiz, usa ang patay ug duha ang samaron sa mga tropa sa 12th IB sa Barangay Roosevelt, Tapaz niadtong Agosto 9 human giambus sa usa ka yunit sa BHB-Panay.

Gipabusikaran usab sa BHB-Masbate ang upat ka sakyanang militar nga nagkarga sa 50 ka sundalo sa utlanan sa Barangay Malinta ug Usab, Masbate City. Upat ang natahong patay sa mga sundalo, lakip ang duha ka upisyal.




22 ka myembro sa Partido sa Samar, nakahuman sa BKP

Taliwala sa padayon nga operasyong militar sa isla sa Samar, 22 ka myembro sa batakang organisasyon sa Partido sa baryo ug komite sa Partido sa seksyon ang malampusong nakahuman sa Batakang Kurso sa Partido (BKP) niadtong Hunyo.

Gipangulohan sa komite sa nataran ang pagpangandam alang sa pagtuon. Tungod kay dili kayanon ang konsentradong aktibidad tungod sa sitwasyong militar, nadesisyunang himuong staggered o putol-putol ang pagtuon. Ginalunsad ang mga sesyon duha hangtud tulo ka beses kada semana. Duha ang prinsipal nga instruktor samtang upat ang nagbahin-bahin sa pipila ka topiko sa BKP.

Ang mga pagtuon ginapahigayon kada ala-6 hangtud alas-9 sa gabii, aron dili maglisud sa pagtambong ang mga magtutuon. Matud kang Ka Gary, usa sa mga instruktor ug myembro sa komite sa nataran, kabahin ang pagtuon sa gimbuhatong konsolidasyon sa seksyon aron makatabang sa mga estudyante sa pagpangulo nila sa baryo. Pinaagi usab niini, naresolba ang mga pangsulod nga problema nga gikaatubang sa pangulohan ug ingonman tali sa mga tagabaryo.























Nagkadakung utang sa ngalan sa pandemya



Gianunsyo sa rehimeng Duterte niadtong Agosto 6 ang plano niining mangutang og dugang P3 trilyon sa mosunod nga tuig. Pagagamiton sa rehimen ang mga pautang aron tapalan ang depisito sa badyet sa nasud. Sama sa milabayng mga tuig, labaw nga kulang ang pondo alang sa mga plano niining gastuhan ug nakatakda nga bayarang utang.

Ang pagautangon katugbang sa 67% sa ginaplanong ₱4.5 trilyong nasudnong badyet alang sa 2021. Buot ipasabot, sa matag 10 pisong pagagastusong reaksyunaryong gubyerno, halos 7 pisos ang maggikan sa utang. Ang planong gastuson sa mosunod nga tuig mas taas og 10% sa ₱4.1 trilyong nasudnong badyet karong tuiga.

Aminado bisan ang mga upisyal sa ekonomiya sa rehimen nga labaw pang modaku ang depisito sa badyet sa umaabot nga mga tuig ilabina nga gidahum ang pag-ubos sa makulekta niining buhis tungod sa nagapadayon nga mga lockdown sa lain-laing bahin sa nasud. Matud nila, gibanabana nga moabot sa ₱1.82 trilyon ang depisito sa tibuok 2020. Kini na ang mamahimong pinakataas sa kasaysayan.

Matud sa estadistika sa rehimen, ₱560.4 bilyon na ang depisito niini sa badyet karong unang katunga sa tuig. Mas taas kini og kapin 13 ka beses sa nataho sa parehong panahon niadtong nangaging tuig. Ang pagsaka sa depisito ang nag-unang resulta sa paghagba sa nakulektang buhis tungod sa malukpanong lockdown nga nagpahunong sa produksyon ug uban pang ekonomikanhong mga aktibidad. Dugang pa niini ang dakung insentiba sa pagbuhis nga gihatag sa rehimen sa mga korporasyon sa panahon sa pandemya. (Basaha ang kalambigit nga artikulo sa Ang Bayan, Hunyo 7.)

Kadungan sa pagtiurok sa kitang buhis, ₱2.29 trilyon na lang ang pagakulektahon sa rehimen karong tuiga, mas ubos og 28% nga una niining gitarget. Niadtong Hulyo, wala pa sa 32% niini ang nakulekta.

Sa gidak-on sa kakulangon sa pondo, ₱1.7 trilyon na ang sagunson nga giutang sa rehimen sa takuban sa “subling pagpasikad sa ekonomiya.” Labaw nga doble kini kumpara sa niaging tuig.


Asa gikan ang pautang?



Matud sa gubyerno, 75% sa pagautangon gikan sa dagway sa mga bono o papeles sa pagpangutang, ug 25% usab ang maggikan sa mga imperyalistang bangko ug institusyong pangpinansya.

Sa milabayng unom ka bulan, nakataho ang rehimen og ₱1.3 trilyong pangsulod nga utang sa porma sa mga bono, ug ₱226-bilyong panggawas nga utang.

Aron magpasikat sa mga langyawng bangko, subli-subli nga nanghinambog si Finance Sec. Carlos Dominguez nga dili bisan kanus-a mohunong sa pagbayad og utang ang Pilipinas atubangan sa pandemya. Sa unang katunga sa tuig, ₱547.3 bilyon ang gibayarang utang sa rehimen samtang gipanggutom ug walay trabaho ang katawhan. Kapin 34% niini ang bayad sa interes.

Aron mapabilin ang taas nga grado sa pagpangutang ug makaagni sa mopalit sa mga bono niini, kanunay nga nangagpas ang reaksyunaryong estado nga magbayad og utang ug magpatuman sa mga neoliberal nga rekomendasyon nga ginapahamtang sa mga tigpautang. Ang maong grado ginahatag sa mga imperyalistang “credit rating agency” sa pagpanguna sa giilang Big Three nga gilangkuban sa S&P Global Ratings (S&P), Moody’sug Fitch Group nga pulos nakabase sa US ug ginadumalaan sa mga teknokrata sa World Bank.





Pagbaligya og armas sa US, dili apektado sa pandemya

Walay epekto ang pandemya sa pagbaligya sa US og mga armas ug gamit militar. Gikan Enero hangtud Hulyo, giaprubahan niini ang 43 ka kontrata nga halos 70% kumpara sa nabaligya sa tibuok 2019. Kinse ang giaprubahan sa Hulyo, lakip ang kontrata sa Pilipinas alang sa lain-laing sakyanang pangdagat, mga masinggan, bomba ug bala. Gikan Marso 30 hangtud Mayo 28, gibanabana nga anaa sa $7.5 bilyon ang kantidad sa giaprubahan niining mga kontrata sa ibaligya nga mga armas.

Niadtong niaging tuig, halos $70 bilyon ang gikita sa US sa pagbaliggya og mga armas, eroplano ug uban pang kahimanang militar sa 28 ka nausd. Lakip sa mga mipalit ang Saudi Arabia nga adunay bangis nga krimen batok sa katawhan kalabot sa pag-atake niini sa Yemen. Sa Asia, pinakadaghan ang gibaligya sa US sa India, Taiwan ug mga nasud nga kailog sa China sa South China Sea.

Aron palapdon ang manupaktura ug merkado sa mga armas, sunud-sunod nga gitalikdan ni Pres. Donald Trump ang mga kasabutan ug tratadong nagalimita sa paggamit sa magun-ubong armas ug himang iggugubat. Una na niyang giwad-an og katumanan ang Intermediate-range Nuclear Forces Treaty, nga responsable sa pagguba sa dakung ihap sa armas nukleyar sa kalibutan. Kadungan niini, gianunsyo ni Trump ang paggahin og $46 bilyon alang sa pagpakusog sa arsenal nga nukleyar sa US sa 2021. Ang uban pang kasabutan nga giwad-an og katumanan ug nakatakdang ibasura ni Trump ang Open Skies Treaty, Outer Skies Treaty, New START Treaty ug Missile Technology Control Regime—mga kasabutang nagalimita sa pagmanupaktura, paghan-ok ug pagsulay sa mga armas nukleyar ug uban pang mga armas sa dinagkung pag-atake.

Kadungan niini, gikansela usab ni Trump niadtong Enero ang palisiya nga nagabawal nga magmanupaktura, mag-tigum ug paggamit og anti-personnel landmines nga nagabusikad kung matandog sa biktima (victim-activated) gawas sa peninsula sa South Korea. Lapas kini sa Mine Ban Treaty nga gipirmahan sa 164 ka nasud sa Ottawa, Canada niadtong 1997.




2,000 ka Lumad, mag-uuma, gipalayas sa militar

Gipalayas sa 88th ug 8th IB ang 2,000 ka Lumad ug mag-uuma sa 15 ka komunidad sa Cabanglasan, Bukidnon niadtong Hunyo 21. Gitawag sa mga berdugo isip “no man’s land” ang mga komunidad human ang kumprontasyon ug dayalogo sa mga datu sa mga sundalo ug lokal nga gubyerno (Basaha ang kalambigit nga artikulo sa Ang Bayan, Hunyo 21).

Duha ka adlaw human niini, naghulog og 15 ka bomba ang militar sa lugar gamit ang mga helikopter. Onse ka beses nga gikanyon ang erya, ug gipaulanan usab kini og mga bala sa kalibre 50 masinggan. Naguba ang mga maisan ug namatay ang mga gialimahang hayop sa mga residente. Giihaw sa mga sundalo ang mga nabiling gialimahang hayop sa komunidad.

Gipasurender isip mga myembro sa hukbong bayan ang mga residente. Gipailalum sila sa siyam ka adlaw nga treyning isip mga paramilitar nga gipaatubang sa mga Pulang manggugubat.

Niadtong Hulyo 31, gipabakwit usab ang mga Lumad gikan sa tulo ka magkasikbit nga sityo sa Mindao, Miaray ug Kalakapan. Kinse ka beses usab nga nagpabuto og mga kanyon duul sa komunidad.




Irong buang nga 12th IB

Daw irong buang ang mga tropa sa 12th IB nga nagsabwag og teror sa Janiuay, Iloilo gikan Agosto 5 hangtud sa ikaduhang semana sa bulan.

Matud kang Jurie Guerrero, tigpamaba sa Bagong Hukbong Bayan (BHB)-Central Panay, pito ka mag-uuma ang gikulata sa mga sundalo sa Atimonan, Janiuay. Duha ang gidetine ug gipagiya sa mga operasyong kombat. Gikawat sa mga sundalo ang hinimo nga de-bomba nga mga pusil sa mga mag-uuma nga ilang ginagamit isip pangdepensa. Gihulga, giinteroga ug giakusahan sila nga mga myembro sa BHB. Giguba usab ang ilang mga tanum.

Aron hatagag pangatarungan ang maong kabangis, nag-imbento ang 12th IB og pekeng engkwentro sa parehong lugar niadtong Agosto 8.




Julie de Lima, temporaryong pangulo sa NDFP peace panel

Gitudlo niadtong Agosto 19 sa National Democratic Front of the Philippines (NDFP) isip temporaryong pangulo sa negotiating panel niini si Julieta de Lima isip puli sa mipanaw niining lider nga si Fidel Agcaoili.

Matud kang NDFP chief political consultant Jose Ma. Sison, si de Lima ang pinakasinyor sa mga ginsakpan niini sa gawas sa nasud aron ipadayon ang pakiglambigitay sa mga tigpatunga sa peace panel.

Wala nagdali ang NDFP nga tangkapan ang nabakanteng mga pusisyon ni Agcaoili, ingonman ni Randall Echanis nga gipatay niadtong niaging semana. Matud ni Sison, “adunay panahon ang NDFP nga subling tibuukon ang mga working committee ayha subling magsugod ang panaghisgot pangkalinaw, lagmit kung wala na si Duterte sa poder.”

Kanhing gipanguluohan ni Agcaoili ang Joint Secretariat ug Joint Monitoring Committee ilalum sa Comprehensive Agreement on Respect for Human Rights and International Humanitarian Law (CARHRIHL).




Superganansya sa bakuna



Ikaduhang bahin sa tulo ka serye kalabot sa bakuna sa Covid-19 ug industriya sa pamuo sa tambal. Basaha ang unang serye, “Bakuna sa Covid-19 ug ang hakog nga Big Pharma,” sa Ang Bayan, Agosto 7, 2020.

Lapas sa kasagarang tubo, nagahakop ang mga monopolyo kapitalistang kumpanyang Big Pharma og sobrang ganansya gikan sa pagtakda sa presyo sa mga tambal nga lapas kaayo sa gasto niini sa produksyon. Pinakamakasilag ang kapitalistang pagkahakog sa tubo niini kung hilabihan nilang patas-an ang presyo sa mga panahong limitado ang suplay ug taas ang demand (ginatawag nga price-gouging). Pinakagrabe kini sa kaso sa mga tambal ug bakunang pangsalba sa kinabuhi.

Gianunsyo sa Pfizer niadtong Marso nga dili moubos sa $40 (₱2,000) ang duha ka dosis nga bakunang kontra Covid-19 nga ibaligya niini sa US. Hangtud $37 (₱1,850) usab ang ipresyo sa Moderna alang sa kada dosis sa bakuna. Gibanabanang mokita ang Moderna og hangtud $20 bilyon sa baligya niini sa US pa lang.

Daku usab kaayo ang ilang mahakop nga tubo pinaagi sa pagpaubos sa gasto sa produksyon. Dakung bahin niini ang paggamit sa pondong pangpubliko sa ilang panukiduki. Busa, ang kwarta sa katawhan ginagahin aron maghakop og dakung ganansya ang dagkung kapitalista.

Niadtong Marso, naggahin ang gubyerno sa US og $10 bilyon sa mga kumpanya sa tambal nga walay unsamang kundisyon kung paunsa ug unsa kapaspas ang pagmanupaktura sa bakuna, ug kung pila ang angagyang presyo niini. Lakip sa mga nabahinan ang Moderna nga gihatagan og $483 milyon niadtong Abril ug ang Johnson & Johnson nga midawat sa katunga sa bilyong dolyar aron mohimo sa bakuna ug uban pang tambal sa Covid-19. Niadtong Hunyo, dugang nga pondo ang gihatag sa rehimeng Trump sa Big Pharma sa dagway sa mga pagkibhang sa buhis, suportang teknikal ug uban pang insentiba sa gitawag og Operation Warp Speed. Usa ka kanhing upisyal sa GlaxoSmithKline ug Moderna ang nangulo sa maong programa.

Tinuyong dili rekisito nga himuong barato sa Big Pharma ang presyo sa bakuna bisan pa og ginapondohan sa buhis sa katawhang Amerikano ang mga panukiduki niini. Kini aron sigurohon ang ilang higanteng kita tungod kay mibalibad sila nga magmanupaktura sa tambal kung dili kini makakuha og dakung ganansya. Sa UK, planong ibaligya sa AstraZeneca ang ginaeksperimentong bakuna sa Oxford sa kantidad nga $3-$4 (₱150-₱200) lamang sa The Netherlands, Germany, France ug Italy. Pangpublikong pondo usab ang ginagamit sa Oxford University, usa ka pangpublikong eskwelahan, alang sa panukiduki.

Karon pa lang, nagahakop na og kita ang higateng mga kumpanya sa tambal sa pandemya. Niadtong Marso, nanawagan ang grupong Doctors Without Borders sa maong mga kumpanya nga ihunong ang pagpahimulos sa pandemya ug himuong barato ang ilang mga tambal.

Gikastigo sa grupo ang Gilead Sciences nga nagsulayng monopolisahon ang produksyon ug pagpresyo sa remdesivir, usa sa mga tambal nga epektibo sa mga kritikal nga pasyenteng adunay Covid-19. Mipalpak ang tambal batok sa hepatitis ug sip-on, apan napalambo kini dili pa lang dugay batok sa Covid-19 sa mga syentista sa University of Alabama. Pangpublikong pondo ang gigamit alang sa paspas nga pagtuon niini. Tungod kay gunit sa Gilead Sciences ang patente, o katungod sa pormula, dili pwedeng imanupaktura ang tambal nga wala nagabayad sa kumpanya.

Ginabaligya kini karon sa Gilead sa presyong $3,120 (₱156,000) o $520 (₱26,000) kada dosis alang sa pagtambal sa mga kritikal nga pasyenteng adunay Covid-19. Sa mga atrasadong nasud nga gitugutan sa Gilead nga magmanupaktura sa generic nga bersyon, mikabat pa gihapon sa $600 (₱30,000) o $100 (₱5,000) ang presyo niini kada dosis. Sa usa ka pagtuon, misaka na og 22% ang kita sa Gilead sa panahon sa pandemya.

Gikastigo usab sa grupo sa mga duktor ang Cepeid, usa ka kumpanyang nagahimo og mga test kit, sa sobrang pagpresyo niini sa gipalambo niining rapid test kit (Xpert Xpress SARS-CoV-2) sa kantidad nga $19.80/test (₱990). Kung sumahon, $3 (₱150) lamang kada test ang gasto sa produksyon, lakip ang pagmanupaktura. Sama sa Gilead, napalambo sa Cepeid ang kit gamit ang $3.7 milyong pangpublikong pondo sa US.

Ginagamit ang maong test kit sa makinang GeneXpert nga nagproseso sa specimen gikan sa ilong ug tutunlan sa usa ka indibidwal. Kasagarang mogawas ang resulta sa test sulod sa 45 minuto. Usa ang Pilipinas sa 145 ka nasud nga mipalit sa maong mga kit. Adunay 28 ka laboratoryo sa nasud nga nagsalig sa makinang GeneXpert.

Matud sa grupo sa mga duktor, ang teknolohiyang ginagamit sa maong test sama sa ginagamit sa kumpanya sa mga test niini alang sa tuberkulosis.

